1859 Suðurnesjaanáll: Mikil harðindi fram á einmánuð og mátti kalla einhvern hinn harðasta vetur, sem hingað komið hefir, eða upp í 50 ár. ... Sumar kalt og ekki góð nýting. ... .Þá strandaði Eyrarbakkaskipið í Njarðvíkum, einnig strandaði fiskiskúta Sveinbjarnar Þórðarsonar í Keflavík.

Árbók Reykjavíkur: Um allt Suðurland var vetur frá nýári hinn harðasti, með hagleysum og jarðbönnum fram að páskum, en eftir það kom góður bati með sólskini og veðurblíðu. Sumarið var að vísu fremur kalt, grasvöxtur þó í meðallagi, en nýting ekki sem bezt. Haustveðrátta var mjög góð hér syðra. 

1860 Suðurnesjaanáll: Afla-og gæftaleysi og varð einhver hin rýrasta vertíð á Suðurnesjum nema i Höfnum. ... Frá þrettánda hörkur og gæftaleysi fram til einmánaðar. ... Slæm skepnuhöld og vorharðindi. Sumar hagstætt og besta nýting. 

Árbók Reykjavíkur: Tíðarfar var með bezta móti frá nýári alt til aprílloka, frost tiltölulega lítil og snjór með minnsta móti. Aftur á nóti var vorið kalt og þurt, því að varla kom dropi úr lofti. Með júní kom góður bati og varð grasvöxtur í meðallagi, en nýting afbragðsgóð. Haustið var yfirleitt góðviðrasamt. 

